
- Аллагьдиз шукур хьуй, 
сифте вахтунив гекъигай, исят-
да районда эпидемгьалар хъсан 
я. Чи азарханадин «Яру хиле» 
авай 10 чарпайдикай (са вахтун-
да 35 чарпайдикай садни буш 
тушир) 9-дал азарлуяр ала: ан-
жах сад тестикь хьанвай ковид-
дик, 8 вирусдин пневмониядик 
начагъбур. Абур сагъарун патал 
герек дарманринни алатрин игь-
тияж авач. Коронавирусдиз акси 
рапар ягъуникай рахайтIа, и кар-
див эгечIай бередилай (2021-йи-
сан март) инихъ яш тамам 10140 
кас (56%) вакцинация авунва, 
анжах са эхиримжи гьафтеда 
– 1468, абурукай 244 - ревак-
цинация. Минздравдай вири 
12 728 доза-раб атанвай. Азардин 
мукар дезинфекция ийизва. Им 
пис нетижа туш, республикадин 
районрин арада юкьван дережа я. 

Азардин вилик пад кьун патал 
еке фикир чна ПЦР тестриз гузва. 
Чи медработникри, гьар са ида-
радиз физ, биопробар къачузва. 
ИкI, вири 1271 биопробдикай 
896 эхиримжи гьафтеда къачунва. 
Гьелбетда, им вич-вичелай арадал 
къвезвай кар туш, чи коллек-

тивдин гьакъисагъ зегьметдин, 
жемят дуьз гъавурдик кутунин 
нетижа я. Месела, вакцинациядин 
месэладал поликникадин коллек-
тив, мобльный кьве бригада ва 
мобильный махсус ФАП машгъул 
я. Еке зегьмет кьиле поликлини-
кадин заведиш Саният Урдуха-
нова аваз участокрин духтуррин: 
Тельман Исламован, Сабина 
Палчаевадин, Женя Исламовадин, 
Ирена Асваровадин, Хатужат 

Ашуралиевадин, рентгенолог 
Ильмудин духтурдин хиве гьат-
зава. Участковый больницайрикай 
хъсан патахъай Хуьруьгрин хуь-
руьн больницадин (кьилин духтур 
Мавлуьдин Рамазанов) тIвар кьаз 
жеда, – лугьузва М.Мурсалова. 

- Митгьедин Садединович, 
тIегъуьндин иллаки хаталу 
омикрон штаммдин вилик пад 
кьадай хьтин серенжемар кьа-
булзавани? 

- Гьелелиг омикрон штамм 
районда авач, я хьунни тавурай. 
Амма вилик пад кьадай серенже-
мар сад я: рапар ягъун, маскаяр 
алукIун, хсуси гигиена хуьн, пара 
инсанар кIватI жезвай чкайри-
кай кьил къакъудун, азар гьисс 
авунмазни участокдин духтурдиз 
хабар гун. 

Эхирдай къейдин, тIегъуьндин 
вилик пад кьадай ва адахъ галаз 
женг чIугвадай жавабдар ме-
сэла чна гьар гьафтеда «Ах-
цегь район» МР-дин кьил Осман 
Абдулкеримован регьбервилик 
кваз райондин Оперштабдин ва 
райадминистрациядин активдин 
заседанийрал гьялзава ва кьиле 
тухун лазим тир серенжемар тай-
инарзава, ийизвай кIвалахрин не-
тижаяр кьазва. Еке куьмек чна чи 
кIвалахда райадминистрациядин 
кьилин заместителар тир Вадим 
Агъасиеван, Расим Османован, 
Гьажи-Омар Рамазанован, Роберт 
Гьамзаеван патайни гьиссзава. 
Вири пара кьадар сагърай! Уму-
ми къуватралди чун тIегъуьндал 
гъалиб жеда. 

ЦIИЙИ
ДУЬНЬЯ1928-йисалай акъатзава

ТIЕГЪУЬНДИН ВИЛИК ПАД УМУМИ 
КЪУВАТРАЛДИ КЬАН

РАЙАДМИНИСТРАЦИЯДА СОВЕЩАНИЕ  

ЧИ КОРР.

РФ-дин премьер-министр Михаил Мишустина 
Дагъустандин сетрин комплекс вилик тухун патал 
Кеферпатан Кавказдин Россетриз 890,8 миллион 
манат чара авунин тапшуругъ ганва. Ада талукь тир 
буйругъдал къул чIугунва. И такьатар Дагъустанда 
электросетар кIвачел ахкьулдунихъ ва ремонтар-
дайбурун бригадаяр патал махсус техника маса 
къачунихъ галаз алакъалу харжияр арадал хкун 
патал чара авун фикирдиз къачунва. Идалай вилик 
«Россетри» хабар гайивал, Дагъустандин электро-
сетрин комплексда авай гьал финансрин такьатар 
бес кьадарда чара тавунихъ, абур вилик тухуз, гьакI 
лазим тир дережада ремонтдин кIвалахар кьилиз 
акъудиз тахьунихъ галаз алакъалу я. Асул себебар 
тарифдин чешмеяр бес кьадардинбур тахьун, гьакIни 
пулар гунин агъуз тир низам я. 

Гзаф йисарин вахтунда ЖКХ-дин карханайрин 
патай гузвай пуларин кьадарди юкьван гьисабдалди 
12 % тешкилзава. Агьалийри лагьайтIа, 80 процент-
дин кьадарда пулар гузва. Идалайни гъейри, кьиле 
тухванвай аудитдин бинедаллаз электросетрин уму-
ми кьадардикай «Кеферпатан Кавказдин Россетар» 
ПАО-ди  ишлемишзавайди анжах 40 % я. Амайбур 
иеси авачир ва я маса хсусиячийрин ихтиярда авай 

электросетар я. Абуру къейднавай сетар лазим тир-
вал ишлемишун таъминарзавач ва пуларни гузвач. 

Россиядин Минэнергодихъ галаз 2022-2023-йи-
сара электросетрин умудлувал хкаждай программа 
гекъигнавай. Ада куьгьне тадаракар цIийибурал 
эвездай, объектар цIийи жуьреда туькIуьр хъийидай 
мумкинвал гуда. Къейднавай программадай 7,68 
миллиард манатдин пулдин такьатар чара ийида. Гьа 
са вахтунда тешкилатда гьисабзавайвал, регионда 
финансрин талукь тир низам авачиз программа уь-
муьрдиз куьчуьрмишдай мумкинвал жедач.

РД-дин Гьукуматди региондин 
школадилай виликан образова-
нидин идарайрин технический 
гьал хъсанарунихъ ракъурнавай 
проект кардик кутун фикирдиз 
къачунва. «100 школа» проект 
хьиз, амни РД-дин экономикадин 
ва территорияр вилик тухунин ре-
кьяй Министерстводи уьмуьрдиз 
куьчуьрмишда.

И проектда иштирак авун 
патал муниципалитетри бинела-
мишнавай заявкаяр вугун лазим 
я. Проектар конкурсдин бинедал-
лаз, РД-дин Гьукуматдин къарар-
далди тестикьарнавай къайдада 
хкягъда. Къейдин, алай вахтунда 
чи республикада 900 кьван аял-
рин бахчаяр ава. Абурукай 300 
капитальныйдаказ ремонт авун 
чарасуз я. 

АЯЛРИН БАХЧАЯР 
КЪАЙДАДИЗ ХКИДА

МУБАРАКРАЙ!

«Ахцегь район» МР-дин кьил 
Осман Абдулкеримова обще-
ственный деятель ва меценат 
Имам Яралиеваз государстводин 
кьакьан шабагь – «Дагъустан 
Республикадин вилик лайихлу-
вилерай» орден гун мубаракна:

«Гьуьрметлу Имам Музамуди-
нович! Жуван ва Ахцегь райондин 
вири агьалийрин тIварунихъай 
Квез лайихлу ва государстводин 
гьуьрметдин шабагь – «Дагъустан 
Республикадин вилик лайихлу-

вилерай» орден гун мубаракзава. 
Яргъал йисарин вахтунда куьне 
вири дережайра образовани-
дин, этно-культурадин, гьакIни 
спортдин инициативайрин тереф 
хуьналди, гзаф миллетрикай иба-
рат тир Дагъустандин халкьарин 
дуствал мягькемаруналди, хайи 
чилиз, жуван Ватандиз гьакъикъи 
кIанивал авайди субутна. 

Ахцегь райондин агьалийри 
муниципалитетда кьилиз акъудза-
вай яшайишдинни экономикадин 
проектра куь куьмек гьамиша 
гьиссзавай. Куь зегьметдиз ре-
гиондин руководстводи лайихлу 
къимет ганва. Къуй квехъ чандин 
мягькем сагъвал, вилик эцигнавай 
вири месэлаяр ва мурадар кьилиз 
акъудунин карда агалкьунар хьу-
рай. Дагъустандин абадвал патал 
куьне ийизвай алахъунар садрани 
акъваз тавурай ва абур мадни 
яргъал йисара гуьзлемишдай не-
тижаяр гъурай!»

Гьуьрметдивди «Ахцегь 
район» МР-дин кьил 

Осман АБДУЛКЕРИМОВ

Даш АЛИЕВ

18-январдиз Ахцегь райад-
министрациядин активдин ну-
батдин совещание райондин 
кьил О.М.Абдулкеримова ала-
тай совещанидал гайи вичин 
тапшуругъар кьиле тухузвай 
гьал ахтармишунилай эгечIна. 
Ахпа трибунадихъ ЦРБ-дин по-
ликлиникадин заведиш, РД-дин 
медицинадин лайихлу работник 
Саният Урдухановадиз теклифна. 
Духтурди коронавирусдин азар-
дихъ галаз алакъалу яз районда 
авай эпидемгьалдин гьакъиндай 
ва азардин вилик пад кьун патал 
тухузвай кIвалахдикай гегьенш-
диз малуматна. 

Муниципалитетдин эконо-
микадин ва чилеринни эменни-
малдин алакъайрин отделдин 
начальник Фатима Агьмедовади 
къейд авурвал, 2021-йисан планар 
районди артухни алаз тамамарна. 
Кьилди къачуртIа, консолиди-
роватнавай, яни сад тир бюджет 
137,6% тамамарна, адакай чилин 
налог – 2102,9 агъзур манат, 
эменни-мал – 333,2 агъзур манат. 
Гьелелиг, 18-январдин делилрал-
ди, эменни-малдай 166,6 агъзур ва 
чилин налогдай 250 агъзур манат 

пул атанва. Алай вахтунда транс-
портдин налогдин буржари 21 
миллион манат пул тешкилзава.

 Гаф гуналди, трибунадихъ 
2021-йисан кIвалахдин гьахъ-
гьисабдин доклад гваз районда 
яш тамам тахьанвайбурун кра-
рин ва абурун ихтиярар хуьнин 
комиссиядин жавабдар секретарь 
Тофик Гьамзабегов экъечIна. Ада 
къейд авурвал, алай вахтунда гос-
статдин делилрай Ахцегь районда 
яш тамам тахьанвай 7898 кас 
яшамиш жезва. Абурукай 3 аял ва 
4 кас абурун диде-бубаяр профи-
лактикадин учётда ава. 2021-йи-
суз КДН ва ЗП-дин 5 заседани 
тухвана, «Ахтынский» ОВД-дай 
29 протокол атана…

Тахсиркаррал санлай 1700 
манат жерме илитIна. Ахцегь 
райондин сергьятра НВФ-дихъ 
(незаконное вооруженное фор-
мирование) галаз алакъада авай 5 
хизан (абура яш тамам тахьанвай 
13 аял яшамиш жезва) ава. Комис-
сиядин членри къаюмвал тухудай 
органар, ПДН-дин инспекторар-
ни желбна яшайишдин четин 
шартIара гьатнавай хизанрал кьил 
чIугвазва ва абуруз алакьдай гьар 
жуьре куьмекарзава…  

ПЛАНАР АЦIУРНА

Дашдемир ШЕРИФАЛИЕВ

Эхиримжи кьве йисуз дуьньяда инсаниятдин лап важиблу, 
вичикай гзаф рахазвай ва халкьарик къурху кутазвай месэлайри-
кай сад тIегъуьндинди, яни коронавирусдинди хьанва. Гьахъни я, 
инсандиз эвелимжи нубатда герекди чандин сагъвал я, ахпа – амай 
вири шейэр, няметар. Алай вахтунда Ахцегь районда эпидемгьала-
рин ва тIегъуьндин вилик пад кьун патал тухузвай серенжемрин 
гьакъиндай чна ЦРБ-дин кьилин духтур Митгьедин Мурсаловахъ 
галаз суьгьбетна.

890 МИЛЛИОН МАНАТ ЧАРА ИЙИДА

ХАЛКЬДИН ДЕРДИЙРАЛДИ 
ЯШАМИШ ХЬАЙИ ШАИР

Советрин Союз чукIун 
чилин шардин 1,6 пай па-
тал мусибатдиз элкъвена. 

Сифте нубатда, РСФСР кIевера 
гьатна. Россиядин халкьдал гзаф 
кьадар бедбахтвилер гьалтна. 
«1991-йисан эхирда дуьньяда вичин 
территориядиз килигайла вирида-
лайни екеди тир уьлкве чукIуни 
Европадин юкьни-юкьва «чIулав 
кIацI» арадал атуниз таъсирна. Им 
чилин картадилай геополитикадин 
манада важиблу къураматдин цен-
тральный пай квадаруниз ухшар 
тир», – кхьенай дуьньядин политика 
дериндиз чидай Збигнев Бжезин-
скийди.

1990-йисан эвелра РагъакIидай 
патан истеблишментдин – «къайи 
дяве» тухузвайбурун шадвилихъ 
сергьят амукьнач. Баррикадайрин 
а терефда «коммунизмдин пис-
вилер» негьзавайбурун ва цIийиз 

къачунвай «демократиядин азад-
вилерин» тарифар ийизвайбурун 
кьадарни тIимил тушир. Гьеле накь 
Марксан ва Ленинан идеяйриз «ва-
фалу» тир КПСС-дин членар, дуьз 
лагьайтIа, партийный билетар гваз 
къекъвезвайбур, гьакъикъатда зурба 
карьеристар тирди малум хьана. 
Демократиядин женгчийрин кьиле 
Борис Ельцин акъвазна. Тарих 
ахьтинди хьана хьи, ам уьлкве-
дин кьилиз акъатна. Демократви-
лин идеяйри тухванвай Ельцина 
1992-йисуз США-дин Конгрессда 
Америкадин чIехи къуллугъчийрин 
вилик экъечIуналди гьарайзавай: 
«Дуьньядин виринра яшайишдин 
чаравал, душманвал ва тешпигь 
авачир зулумкарвал къалурай ком-
мунизмдин идол чкIана». 

Адан гафар лап гурлу капар 
ягъуналди къаршиламишна. Кон-
грессменрин шадвилихъ сергьят 
авачир. Абуру квел шадвалзаватIа, 
кьатIуз четин тир: американвий-
ри къуватлу душмандал эхирни 
гъалибвал къазанмишуналди ва я 
Россиядин Гьукумдин коридорра 
США-дин итижар хуьзвай полити-
кар пайда хьуналди? Ельцина гьакI 
инанмишвилелди лугьузвай хьи, 
Америкади ва Россияди сада-сад 
лишандик кутур ва абур гьи легь-
зеда хьайитIани дяведик экечIиз 
гьазур девир эхирни бегьем хьана. 
Къе Россиядин ва США-дин арада 
авай пис политикадин ва экономи-
кадин алакъайрин, тарихдин девир 
чиркинарзавай крар акурла анжах 
са и кардай уьлкведин деятель яз 
Борис Ельцинан «аяндарвилин» 
дережадиз къимет гуз жеда. 

СССР чукIурайбуру адан къуру-

лушдай 1991-йисуз дявеяр тахьана 
республикаяр экъечIна лугьуни 
и кар къурмишайбурун кьве чин 
алайвал ва регъуьни тахьана та-
парар ийизвайвал къалурзава. Им 
1991-йисуз уьлкве чукIурай поли-
тикрин лайихлувал яз гьисабзава. 
А йисара гьакъикъатда арадал атай 
крариз дикъетдивди килигзавай-
давай ажугълувал арадал къвезва. 
Гьич тахьайтIа Приднестровьеда 
дяведин чуьруьк ва я Тажикистанда 
бегьем вад йисуз давам хьайи граж-
данвилин дяве рикIел хкун бес я. 
Ингье гьа ихьтин мусибатар арадал 
гъана а вахтунин политикри. 

Накьан дувулар кьатI авуникди 
къе Украинада ва Дагълух Къара-
бахда стхавилин халкьарин арада 
гьихьтин туькьуьл вакъиаяр кьиле 
физватIа чаз аквазва. Бязи либе-
ралриз лугьуз кIанивал, явашдиз 
кардик акатдай бомба Ленина ваъ, 

эсиллагь маса персонажри кутуна. 
ЧкIанвай Советрин Союздин тер-
риторияда ивияр экъичзавай жуьре 
аквазвайбуру идаз мусибат лугьун 
тавуни абурухъ кьве чин авайвал 
къалурзава. 

Гьелбетда, Советрин Союз вири 
крар анжах хъсандиз кьиле физвай 
«Утопиядин остров» тушир. Чи 
уьлкведин 74 йисан тарихда чIуру 
крарни гзаф хьана: зегьметдин 
лагерар ва жазаламишунар (ре-
прессияр), суьрсетдин хци кьитвал 
ва туьквенрин буш кьацIар. Вири 
ибур авай крар тир. Амма ахтармиш 
тавунвай рекъемрал, гуя «са шумуд 
цIуд миллион» гуьллеламишнавай 
тахсирсуз къурбандрал «алверун» 
куьз герек я? Ихьтин тапан дели-
лар архиврин материалрикай даях 
кьазвай пешекар гьи тарихчиди 
хьайитIани инкарда. 

Виликан крарихъ ва вакъиай-
рихъ галаз женг чIугун хийирсуз ва 
сагърай текъведай кар я. Идалайни 
алава яз, чи уьлкведин виридалайни 
пис, мусибатдин чинрал акъвазун 
хаталу кар я ва ада садрани хъсан 
нетижайрал гъанач. Чна садазни чи 
алатай девирдин ва фадлай алатна-
вай йисарин пис крар гьамишалугъ 
яз рикIелай ракъурун теклифзавач. 
Эгер чаз чун патал цуьк акъудзавай 
гележег таъминариз кIанзаватIа, 
чна алатай девирдин виридалайни 
хъсан крарикай менфят къачунвай 
ва куьгьне гъалатIар гьисабдиз 
къачунвай фикир фагьумнавай по-
литика туькIуьрна кIанда.    

«Дагправда» газетдай (№360, 
29.12.2021) таржума авурди 

М.НАРИМАНОВ я   

Ахцегь район неинки ви-
чин ичералди, надир 
тIебиатдалди, гьакI чпи 

райондин ва республикадин тарих-
дани аквадай гел тунвай бажарагълу 
инсанралди машгьур я. Абурукай 
сад машгьур шаир, таржумачи 
Алирза Уьзеирович Саидов я (1932-
1978) я. Гьайиф хьи, адан уьмуьр лап 
фад – вичин 46 йис тамам хьанвай 
вахтунда кьатI хьана. Халис шаирар 
рекьизвач, абур идалай кьулухъни 
яшамиш жезва. Гьа ихьтинбурук 
чи шаир Алирза Саидовни акатзава.

Алай йисуз литературадин об-
щественности ам дидедиз хьайида-
лай инихъ 90 йис тамам хьун къейд-
зава. И кардикай Р.Гьамзатован 
тIварунихъ галай РД-дин НБ-дин 
край чирдай ва милли литература-
дин отделни къерех хьанвач. Ина 
автордин саки вири ктабар хуьзва. 
Отделда гьакI шаирдин уьмуьрдин 
ва яратмишунрин гьакъиндайни 
литература ава. Ина адакай неин-
ки лезги дестедин кIелзавайбуру, 
гьакI Дагъустандин халкьарин маса 
векилрини рефератар, курсовой, 
дипломрин кIвалахар кхьизва. 
Идалайни гъейри, чна шаир рикIел 
хуьниз талукьарнавай яратмишунин 
вечерар, ктабрин обзорар, информа-
циядин сятер кьиле тухузва. 

Шаирдин юбилейдиз талукь яз 
отделда «Позывные сердца» тIвар 
алай ктабрин выставка гьазурнава. 
Ам шаирдин уьмуьрдин гьар жуьре 
девирра янавай шикилри безет-
мишнава. Выставка пуд паюникай 
ибарат я. Сифтеда автордин дидед 
ва урус чIаларал чапнавай ктабар 
эцигнава, кьвед лагьайда авторди 
чапдай акъудай кIватIалар ава, пуд 
лагьайда шаирдин ва таржумачидин 
уьмуьрдин яратмишунин гьакъин-
дай ктабар эцигнава. 

Выставкадин пуд лагьай паюна 
эцигнавай ктабрай кIелзавайбуруз 
Алирза Саидов Ахцегь райондин 
Къутункъарин хуьре 1932-йисан 
15-январдиз дидедиз хьайиди малум 
жезва. Адан аял вахтар Ватандин 
ЧIехи дяведин йисарал гьалтна. И 

девирди адан рикIе дерин гел туна. 
Диде Марият халкьдин фольклор 
хъсандиз чидай кас яз машгьур 
тир. Аял вахтарилай Алирзадиз 
халкьдин манийриз ва махариз яб 
гуз кIандай. Дидеди адаз манияр 
лугьудай, махар ахъайдай. Ша-
ирдин зигьинда ва яратмишунра 
хайи дагъларин гуьрчег ва атIугъай 
тIебиат гьамишалугъ яз амукьна. 
Дустарин ва къелемдин юлдашрин 
суьгьбетрай Алирза Саидов аламат-
дин жуьредин мергьяматлу ва ачух 
рикI авай инсан тир. Адан ата-буба 
Мегьарам Эфенди арифдар, шаир, 
астроном, Мегьамед Ярагъидин 
муаллим тир.

А.Саидова Советрин Армиядин 
жергейра къуллугъна. Москвада 
М.Горькийдин тIварунихъ галай 
литературный институт куьтягьна. 
Ина ада шииратдин еке устадрин 
насигьатриз яб гана. Алирза Са-
идова гьар жуьре периодический 
изданийра литературадин къуллугъ-
чивиле кIвалахна. 1970-йисалай ам 
поэзиядин рекьяй консультант ва 
Дагъустандин писателрин Союздин 
правленидин секретарь тир.

Шаирдин сифте макъалаяр 
1949-йисуз «Социализмдин пай-
дах» газетдин чинра пайда хьа-
на. Адан яратмишунар Дагъу-
стан Республикадин школайра 
ва вузра чирзава, коллективный 
кIватIалра, хрестоматийра, альма-
нахра, литературадин журналра 
чапзава. «Жанлу цIаяр» шииррин 
ктабдай А.Саидоваз кьейидалай 
кьулухъ Республикадин СтIал Су-
лейманан тIварунихъ галай премия 
гана. Ада дидед чIалаз дуьнья-
дин литературадин классикар тир 
А.С.Пушкинан, М.Ю.Лермонтован, 
М.Горькийдин, Т.Г.Шевченкодин, 
В.Маяковскийдин, Р.Гьамзатован 
шиирар таржума авуна. 

Шаирдин поэзия дагъустан-
вийриз хъсандиз таниш я. Адан 
лирикадин шиирар, балладаяр ва 
поэмаяр гьам лезги ва гьамни урус, 
Дагъустандин маса халкьарин 
чIалариз таржума авуна чапдай акъ-

удзавай. Адан эсерар «Смена», «Ли-
тературный Россия», «Юность», 
«Октябрь», «Халкьарин дуствал» 
тIварар алай центральный перио-
дический печатдин чинра чапзавай. 
Абур ингилис, польский, болгар ва 
дуьньядин маса чIалариз таржума 
ийизвай. 

Отделдин фондуна «РикI алай 
библиотекадиз кIанивилелди. 
А.Саидов» чими ва хуш гафар 
кхьенвай «ЦIикьвед лагьай ктаб» 
кьил ганвай ктаб хуьзва. «Зи Самур» 
тIвар алай юбилейдин кIватIалди 
шаирдин бажарагъдиз икрам ийиз-
вайбур патал итиж арадал гъизва. 
Иник урус чIалаз таржума авунвай 
шаирдин виридалайни хъсан эсерар 
акатнава. Абурун жергеда шиирар, 
поэмаяр ва балладаяр ава. Адаз 
предисловие шаирдин уьмуьрдин 
юлдаш, Дагъустандин Халкьдин 
шаир Ханбиче Хаметовади кхьенва.

Алирза Саидов 20 далай гзаф 
шииррин кIватIалрин автор я. Абур 
Москвада ва Махачкъалада чапнай. 
Абурун арада «Самурдин авазар», 
«Гимишдин симер», «Уста Идрис», 
«Хцихъ галаз рахун», «Дагъдин ван» 
тIварар алай ва хейлин маса ктабар 
ава. А.Саидован шиирар Дагъу-
стандин композиторрин музыкадин 
бинедиз къачунва. Манияр чебни 
сегьнедилай лугьузва ва абурукай 
халкьдин арада машгьурбур хьанва. 
Шаир ДАССР-дин Верховный Со-
ветдин Президиумдин Гьуьрметдин 
грамотадиз, 1977-йисуз «Жанлу 
цIаяр» тIвар алай шииррин ктабдай 
Республикадин СтIал Сулейманан 
тIварунихъ галай премиядин лауре-
атвилин тIварцIиз лайихлу хьанай.

Эгер рикIе ивидин стIал, 
азадвал ва жуьрэтлувал амукьайтIа, 

халкьдал чан алама. 
(Алирза САИДОВ)

С.МУСАЕВА,
РД-дин НБ-дин край чирдай ва милли литературадин 
отделдин кьилин библиотекарь

Алирза САИДОВ

ЛЕЗГИ ЧIАЛ
Чилин юкьвай я вацI, я кIам финалди,
РикIин къеняй ивидин дам финалди,
Халкь кьве патахъ пай жедач,
РикI кьве патахъ пай жедач,
Сазни жедач симина гъам хьуналди.

Лезги мектеб Эминан сес авачир,
Лезги аял дидедин мез авачир,
Валлагь, чIуру тегьер я.

Дидед чиниз тфу гудай лезгияр,
Дустунизни агъу гудай лезгияр
Зи ватанди хайид туш,
Я зи халкьди хвейид туш.
Чаз машгьур я кьел-фу гудай лезгияр.

Агъасиев. Гьи чIал ви тур, къалхан тир,
Гъидайла эл Шагьнабатдал, Жалгъандал,
Лезги чIал тир, лезги чIал -
Зи гъвечIи ва чIехи чIал.

ЧIал раб яни, вучиз квахьна фирай ам,
Мичек яни, вучиз чна кьирай ам.

Вахт атанва рахадай,
КьатI хьайи сим аквадай, -
ЧIал инсан я, 
Къуй лезгийри хуьрай ам!

ЛЕЗГИ ЧIАЛАН АЛАМАТАР
Лезги чIалан аламатар чIехи я:
Дишегьлидин гафар къведа нурар хьиз.
Гекъигунар гевгьерар хьиз экуь я,
Тешпигьарни хци я лап турар хьиз.
Гагь зи чIала чинарри хьиз вишришда,
Гагь гьар са гаф вилин нагъв хьиз пашман я.
Булахди хьиз гагь вичин сес дегишда,
Лянет гудай чIавуз къван хьиз залан я.
Дишегьлидиз пайгъамбарди сирлувал
Багъишнава айгьамдалди рахунин:
Анжах чинай чир жеда ваз ферлувал
Винел патай метлеб квачир гафунин.
БалкIанди хьиз чукурда гагь чIала зи,
Саймиш тийиз сергьятарни сенгерар,
Гагь атана акьада гаф хура зи,
Гуьлледи хьиз кьатIиз рикIин жигерар.
Лезги чIалал тамам гьейран хьана зун,
Акур чIавуз дишегьли, зав лекIуьнай:
Сифте ада къалханди хьиз хвена зун,
Туруни хьиз ягъун патал гуьгъуьнай.

СССР ЧУКIУРАЙДАЛАЙ ИНИХЪ 30 ЙИС ТА-
МАМ ХЬУН

КВАДАРНАВАЙ ВАХТУНИН 
ЖАГЪУРУНРА

Къанни цIуд йис идалай вилик, 1991-йисан 25-декабрдиз, Михаил 
Горбачев Советрин телевиденидай вичи СССР-дин Президентдин 
къуллугъдал кIвалах акъвазарзавайвилин гьакъиндай малумат гваз 
экъечIна. Идалай кьулухъ адан кIвалахдай кабинет авай Кремлдин 
Сад лагьай корпусдилай уьлкведин государстводин пайдах авудна. 

РЕКЪЕМАР АГЪЗУР МАНАТРАЛДИ 
КЪАЛУРНАВА

Алукьнавай 2022-йисуз 
Россияда яракьар еке 
хаталувилин чешме яз 

малумарда. «Яракьдин гьакъин-
дай» Федеральный закондик кух-
тазвай дегишвилер алай йисан 

29-июндилай къуватда гьатда. 
Гележегда са ни ятIани вичин яракь 
закондин бинедаллаз масадав вугай 
дуьшуьшдани, эгер а яракьдалди 
масадаз зарар ганватIа, хасаратвал 
хьанвай касдивай адан иеси суддиз 
вугуз жеда. 

Бязи вахтара чIуру ният авай ин-
санри яракьдин иесидиз хабар ава-
чизни законсуздаказ адакай менфят 
къачун мумкин я. И дуьшуьшдани 
а яракьдалди са низ ятIани зарар 
ганватIа, адан иеси гражданвилин 
жавабдарвилиз чIугвада. 

Алай вахтунда РФ-да ав-
томашин гьалдайла ар-
тухан йигинвал гузвай 

ва рекьин къаршидин полосадиз 
экъечIзавай водителар уголовный 
жавабдарвилиз чIугунин гьакъ-
индай закон кардик акатнава. И 
месэладиз талукь документдал 
алатай йисан декабрдин эхирда 
Россиядин Президент Владимир 
Путина къул чIугуна. Уголовный 
ва Уголовно-процессуальный ко-
дексрик кухтунвай алаваяр чеб 
автомашин идара авунин ихтиярди-
кай магьрумарнавай ва са шумудра 
административный жавабдарвилиз 
чIугунвай водителриз талукь жезва. 

Гила автомашиндин йигинвал 
сятда 60 километрдилай ва ада-
лайни гзаф артухарунай, рекьин 
къарши полосадиз ва я трамвайдин 
рекьерал экъечIунай водителар 
уголовный жавабдарвилиз чIугваз 
жеда. Лихачар (келлегуьзар) 200 
агъзуралай 300 агъзур манатдал 
къведалди жерме авун, я тахьайтIа 
кьве йисал къведалди вахтунда 
азадвиликай магьрум авун мумкин 
я. Эгер и жуьреда жазаламишна-
вай водителди рекьера гьерекату-
нин къайдаяр мадни векъидаказ 
чIурайтIа, ам пуд йисал къведалди 

азадвиликай магьрумда ва я 300 
агъзуралай 500 агъзур манатдал 
къведалди жерме ийида. 

Винидихъ къейднавай хьтин 
жуьреда къайдаяр чIурунай гьакIни 
тайин къуллугъар кьадай ихтияр-
дикай магьрум авуналди ва я ругуд 
йисан девирда тайин кIвалахар 
авунал къадагъа эцигуналди жаза-
ламишизни жеда. 

Къайдаяр чIурунин дуьшуьшар 
рекьерин камерайри къейднавай 
вахтара жазаламишунин и жуьреяр 
ишлемишзавач. Делилри шагьид-
валзавайвал, рекьера гьерекатзавай 
вахтунда артухан йигинвал гунай 
административный жавабдарви-
лиз чIугунихъ артух менфятлувал 
жезвач.  

УГОЛОВНЫЙ 
ЖАВАБДАРВИЛИЗ ЧIУГВАДА

2021-йисан 30-декабрдиз «Хи-
нерин хуьр» СП-дин депутатрин 
Собраниедин СД-31-А-нумрадин 
заседание кьиле фена. Анал агъа-
дихъ галай месэладиз килигна:

1. 2022-йис патал «Хинерин 
хуьр» СП-дин бюджетдин гьакъ-
индай.

Заседанидал 2022-йис патал 
«Хинерин хуьр» СП-дин бюджет 
кьабулна. 

Бюджетдик кутунвай доходар:
чилин налог – 131,2
физический ксарин эменнидал 

вегьизвай налог – 33,8
физический ксарин доходрал 

вегьизвай налог – 28,3
сад тир хуьруьн майишатдин 

налог – 12,5
налогринбур тушир доходар 

– 130,0
дотация – 3431,5
Доходар вири саналди – 3767,3
Харжияр: КБК-дай: 
Идара ийидай аппарат 

001.0104.8830020000
121 – мажиб – 1365,1
129 – мажибдин начисление 

– 412,3
244 – электроэнергия – 50,0
244 – шейэр къачуниз ийизвай 

харжияр – 40,0
244 – маса харжияр – 60,0

идара ийидай аппаратдиз вири 
саналди – 1927,4

М К У К  « К Д Ц » 
08012020100590540

мажиб – 963,0
мажибдин начисление – 291,0
культурадай вири саналди – 

1254,0
ЖКХ 05039980051001244 – 

585,9
ВУС 
00102039980051180121) мажиб 

– 73,8
00102039980051180129) мажиб-

дин начисление – 22,2
00102039980051180244) маса 

харжияр – 16
ВУС-дай вири саналди – 112
Аппаратдин ва КДЦ-дин (куль-

тура) штатдин расписание тести-
кьарин.

2022-йисан бюджет тамама-
рунал гуьзчивал тухун «Хинерин 
хуьр» СП-дин депутатрин Собра-
ниедин бюджетдин ва налогрин 
рекьяй комиссиядал тапшурмишин. 

Хинерин хуьруьн депутатрин 
Собраниедин председатель           

Л.М.ПАШАЕВ  
Депутатрин Собранидин 

секретарь  Р.К.МУХТАРОВ

«Шерифали бубадин насигьа-
тар» ктабдай

Адет яз, «вири крар гьа за хьиз 
ая» лугьузвай бубайринни абурухъ 
галаз рази тежезвай рухвайрин 
гьуьжет дуьньяда эбеди я. Не-
тижада, гьелбетда, жегьил несил 
гъалиб жеда. Алимарни устIарар 
рекьидачиртIа (идакди, герексуз 
къаюмвиликай хкатна, акьалтзавай 
несилдиз яратмишунин гегьенш 
майдан ачух жезва) ва абуру чпин 
акьул, чирвал, уьмуьрдин тежриба 
гьар жуьре шейэралдини кхьин-
ралди цIийи несилриз тадачиртIа, 
бажагьат, илим ва искусство вилик 
фидай. Гьар са несилдиз вичин 
фикир-кьатIунар ава кьван, гьави-
ляй несилрин гьуьжет-акьунарни 
алудиз жедач. А гьуьжетра жегьи-
лар гъалиб хьунни тIебии я. Гьар са 
ученик вичин муаллимдилай, аял 
вичин диде-бубадилай вилик фини, 
гьакъикъат я, уьмуьр виликди ава-
данламишзава.

Эгер куьн куь веледрилай рази 
тIуштIа, батIулбур куьн – чIехибур 
я. «Дана епинамаз, аял кьепIинамаз 
вердишара» лугьудай хъсан мисал 
ава. ГъвечIи чIавалай карьеристви-
лин, анжах са вичикай фикирунин 
тербия атай аял чIехи хьайила хайи 
диде-бубадин къайгъудани жедач. 
Диде-бубадинни веледрин арада 
хъсан алакъаяр, рафтарвилер авай 
хизандай акъатда обществодиз 
вафалу хъсан аялар. Амма диде-бу-
бадиз ийизвай хъсанвилиз Аллагь-
Таалади са шумуд къатда артух 
суваб-хъсанвал ахгакьарда.

Са мус ятIани кIелна, рикIел 
алама. Токио шегьердин са газетдиз 
«Диде-буба маса гузва. Бубадин 
70 йис, дидедин 65 йис я. Къимет 
1000 000 иен, яни 10 000 доллар» 
– аламатдин малумат ганвай. Та-
жуб хьайи инсанри, гьарда са гаф 
лугьуз, ахьтин веледар пислемиш-
завай веревирдерни ихтилатар гьат-
да шегьерда. Амма «етимдиз чан 
лугьудайбур пара жеда, гъил кьа-
дайбур – тIимил». Анжах «кьетIен 
товар» маса къачуз кIанибур жедач.

ГьикI ятIани бедбахтвилин 
са дуьшуьшдик акатна кьенвай 
чпин пара кIани диде-буба кучуд-
на хквезвай са жегьил хизандин 
гъиле гьатда и малумат алай газет. 
Диде-буба маса гун хьтин акьалтIай 
вагьшивал, муртадвал эхиз тахьана 
ва куьмексуз язухри рикIин гьихь-
тин тIалар эхзаватIа аннамишна 
хьиз, абур чпи кIватIай вири пулни 
гваз фида малуматда къалурнавай 
адресдал. Къаст яшлу ксар кIвализ 
хкана, абурухъ хайибурухъ хьиз 
гелкъуьн тир. Еке гуьзел дарама-
трин рак, чинал хъвер алаз, чан 
кумай гумрагь агъсакъалри ахъайна 
акурла, жегьилриз чеб гъалатI хьай-
иди хьиз жеда.

КIвалин иесийри абур хушви-
лелди къаршиламишна, ажайиб 
малуматдин сир ахъайда: «Чун и 
дараматрин иесияр я. Аялар ва чпиз 
и мал-девлет тадай маса ирсдарар 
чаз авач. Гьалал зегьметдин и мал-
шей хъсан инсанрин гъиле гьатун 
патал, яни чи эверуниз лайихлу 
инсанди гьай лугьудайдак умуд 
кутуна, газетдиз малумат гана. 
«КьетIен товар» къачуз атанвай 
куьн гьахьтин намуслу, мергьямат-
лу ксар тирдахъ чун инанмиш я. 
Вири и мал-девлетни квез гьалал 
я, – чпи ийизвай кардал рази яз 
лугьуда абуру».

Гьа икI, масадан дердиникай 
хабар кьадай регьимлу рикIин 
инсанриз Аллагь-Тааладин патай 
цIийи диде-бубани ва гьабурухъ 
галаз санал девлетарни хьана

1. Абакаров  Рамез Султанмед-
жидович

2. Абасов Алмас Абасович
3. Абдуллаев  Абдул Насрул-

лаевич
4. Агаев Играм Шимсидинович
5. Агаева  Валентина Мукаи-

ловна
6. Акимова Аизират Мехтиевна
7. Арухова Таиса Абдул-Каи-

ровна
8. Асалиев Исхар Омерович
9. Ахмедов  Исамедин  Саид-

Магомедович
10. Беширов Фикрет Фетали-

евич
11. Велиев Фиридин Зейниди-

нович
12. Велиева Зулфият Джамир-

зоевна
13. Гаджиев  Сафидин Абдула-

зимович
14. Гаджилаев  Салам Фетали-

евич
15. Гаджилаева   Эмма Гусей-

новна
16. Газалиев Магомедали Ибра-

гимович
17. Ганиева  Лалагюль  Саби-

ровна
18. Генжалиева Сарай  Мехя-

диновна 
19. Девлетханова Тамара Ми-

нетулаевна
20. Идрисова   Фарида  Нади-

ровна
21. Исмаилова  Диана  Мама-

лиевна
22. Кардашова Мадина Низа-

мовна
23. Керимова Светлана Васи-

льевна
24. Мамаева Джавахир Алиха-

новна
25. Мамедова  Зерифа  Нади-

ровна
26. Мамедьярова Жасмина Ма-

медьяровна
27. Манатилова  Наргис Тажи-

диновна
28. Махмудова  Эльмира Шим-

сидиновна
29. Мисиева  Умхан  Агабуба-

евна
30. Моллаева Мира Моллаевна
31. Мурадова  Оксана Абдул-

керимовна
32. Мурсалова Джамиля Кази-

магомедовна
33. Мусаева  Зарема Камаловна
34. Набиева Ийиша Рафиковна
35. Насруллаев Абдул Мусаевич
36. Перинова  Сабина Набиевна
37. Рагимова  Рашида Омеровна
38. Саидахмедов  Даир Хали-

динович
39. Салихова Азнифат  Ахме-

довна
40. Сардаров Магомед  Эльде-

рович
41. Севзиханова Диана Фири-

диновна
42.Сулейманова  Зарина  Али-

бутаевна
43.Султалиев Ровшан Ханах-

медович
44. Талханова  Эльмира Эхти-

баровна
45. Халифаева  Зубейда Гусей-

нова
46. Чураев  Ибрагим Магоме-

дович
47. Эмирова  Наиле  Кюрабе-

ковна
48. Эскендерова Севли Агаме-

товна
49. Эфендиев Спартак Фикре-

тович
50.Эфендиева  Джамиля  Ха-

диевна

АССАЛАМУ АЛЕЙКУМ!
Ямин Гьажи МЕГЬАМЕДОВ, 
дин рекьяй алим

Суалдиз жаваб яз, заз куь-
релди «Ассаламу алей-
кум» келимадин баян гуз 

кIанзава. Ас-Салям: Аллагьдин 
гуьрчег тIварарикай са тIвар я, Ада 
Вичиз тIвар яз къачунвай. Ва адан 
мана я – гьар са нукьсандикай, 
гьар са айибдикай, рехнедикай 
михьи тирди. Ибн Аббаса (Аллагь 
рази хьурай вичелай) лагьана: 
«Ас-Салям Аллагьдин тIвар я, 
ам Женнетэгьлийрин салам я». 
Мусурманриз Аллагьди эмирнава 
сада-садаз икI салам гун, ва ам 
чпин арада чукIурун. Гьавиляй са 
мусурмандал вичин стха мусурман 
гьалтайла, ада адаз: «Ас-Саляму 
алейкум» лугьузва, вичин рикIе ихь-
тин ният ва кьиле ихьтин мана аваз: 
За ваз салам гузвай эй, мусурман 
стха – Аллагьдивай ваз саламатвал 

тIалабиз, ва Адаз мукьув хьун патал 
за ишлемишзава – а кардиз кьадай 
Адан гуьрчег тIвар (Ас-Салям). 

Яни салам гунин мана ам я хьи: 
«За ваз салам гузва эй, зи мусурман 
стха, ва за дуьа ийизва ваз – берекат, 
хийир ва саламатвал хьун – тIалабиз 
а крар Аллагьдивай Вичин гъиле 
вири крар авай, мукьув жез Адаз 
(Адан разивал къачуз) а крар хьун 
патал Адан «Ас-Салям» тIвар 
кьуна». Ва «Ас-Салям» гафуна 
пуд кар ава: 1 – Аллагьдиз зикр 
авун (Адан тIвар рикIел ва мецел 
гъун), 2 – Вуна салам гузвай касдиз 
малумарун: ам вакай саламатвиле 
авайди ва адаз ви патай са зарарни 
тежедайди, 3 – Адаз саламатвал ва 
хийир тIалабун.

Гьавиляй, гьуьрметлу стхаяр ва 
вахар, гьар сефер чна салам гудайла 
чи фикирда и мана хьун лазим я, ва 
чин тийизвай ксаривни чна агакьар-
на кIанда.

ЧИР ХЬУН ХЪСАН Я
* ТупIуз цаз акьахна ам ах-

къудиз четин тирла, тIуб са шумуд 
декьикьада чими авунвай набатат-
дин гъерида туртIа, цаз регьятдиз 
акъатда.

* Ксудалди вилик чIутран 
цуькверин чай хъвайитIа, йифиз 
хъсан ахвар къведа. Ам икI гьа-
зурда: хуьрекдин са тIуруна авай 
чIутран цуькверал 1 л ргазвай яд 
илична, 15 декьикьада тада. Ахпа 
ам са истикандин кьатIа авайди 
хъвада. Ихьтин чайди ратарин  кIва
лахни хъсанарда.

* Артрит, остеохандроз, рев-
матизм  азарар авайла ва жалгъаяр 
тIазвайла, агъадихъ галай рецеп-
тдикай менфят къачуда: 100 мл 
50%-дин демиксид, 80 мл новокаин 
(0,25% ва я 5%), 2-3 ампула дек-
саметазон (аптекадай маса гузва) 

вири са банкадиз ичIирна, хъсандиз 
хуькуьрда. Ахпа и къаришмадай 
памбагдин салфетка кьежирна, 
тIазвай жалгъайрал эцигна, винелай 
целлофан ва памбагдин пек алчуд-
на, 30-60 декьикьада тада. Ихьтин 
компресс тIал секин жедалди тада.

* Ратари хъсан кIвалахун патал, 
ргазвай са литр циз 150 г кьурур-
навай чIулав хутар, гьакьванни 
хумравар (финикар) вегьена, 15 
декьикьада ргада. Ахпа ам къурна, 
гьар экуьнахъ ичIи рикIелай хуьрек-
дин 1-2 тIуруна авайди ишлемишда.

* Иммунитет хкажун патал 
куьлуь авунвай 150 г чичIекдиз 100 
мл вирт ва са литр яру чехир яна, 
кьве гьафтеда тада. Ахпа ам куьзна, 
йикъа 3-4 сеферда фу недалди ви
лик хуьрекдин са тIуруна авайди 
ишлемишда.

НЕСИЛРИН 
ЭБЕДИ ГЬУЬЖЕТ



Камила Султанагьмедовна 
Гьамзатова (Асалиева) «Дагъ-
устан» РГВК-дин генеральный 
директор я. Сифтедай ам гьа и 
телекомпанияда корреспондент 
тир. Гуьгъуьнай адакай «Время 
новостей» программадин  шеф-
редактор хьана.

Идалайни гъейри, Камила 
Гьамзатовади (Асалиевади) чи 
республикадин  Кьилин ва Гьу-
куматдин  Администрациядин 
пресс-къуллугъда, «Махачкъала» 
международный аэропортунин 
пресс-къуллугъда кIвалахна. Ам гьакI «Информационный центр 
«Дербентские новости»» муниципальный автономный идарадин 
кьилени хьана. И мукьва адаз «РД-дин культурадин лайихлу ра-
ботник» лагьай гьуьрметдин тIвар ганва. Мубаракрай!

Райондин «ЦIийи дуьнья» 
газетдин редакциядин къуллугъ-
чийри зурба ватанперес

АБДУЛГЪАФАР АЛИЖА-
НОВИЧ АСЛАНОВ

вахтсуздаказ кечмиш хьуниз 
килигна, адан хизандиз ва мукь-
ва-кьилийриз, дериндай хажалат 
чIугуналди, башсагълугъвал гуз-
ва. Рагьмет хьурай вичиз!

Райондин «ЦIийи дуьнья» 
газетдин редакциядин къуллугъ-
чийри Расул, Ильяс ва Мавлудин 
Мамаевриз играми диде 

РАБИЯТ
кечмиш хьуниз килигна, дерин-
дай хажалат чIугуналди, баш-
сагълугъвал гузва. Рагьмет хьурай 
вичиз!

«Дагъустан» ГТРК-дин лезги 
чIалал вещаниедин старший 
редактор РД-дин культурадин 
лайихлу къуллугъчи Наира Ми-
дадовна Рамазанова 1967-йисуз 
Ахцегьа дидедиз хьана. Яргъал 
йисарин гьакъисагъ зегьметдай 
РД-дин печатдин ва информаци-
ядин  Министерстводин Диплом 
ганвай ам РД-дин журналистрин 
Союздин «Къизилдин лекь» 
конкурсдани гъалиб хьана. Му-
баракрай!

Назлу УРДУХАНОВА,
1-нумрадин АСОШ-дин 
8-«а» классдин ученица 

И мукьва чун, Ахцегьрин 
1-нумрадин 8-«а» классдин уче-
никар, муаллим Индира Шерифа-
лиевадихъ галаз художественный 
школада ачухнавай «Париж ах-
цегьвийрин вилералди» тIвар ган-
вай выставкадиз фена. Школадин 
директор Мегьамедзериф Гьажи-
евича чаз еке ашкъидалди вичин 
кIвалахрин выставкада эцигнавай 
шикилар къалурна. Художникдин 
суьгьбетдиз дикъетдивди яб гайи-
ла, чна чун лап Париж шегьердин 
куьчейрай физвай хьиз гьиссна. 

И д а л а й н и  г ъ е й р и ,  а д а 
чаз шикилар чIугуни инсан-
дин мефтIедиз гьихьтин хийир 
гузватIа лагьана ва гьакI чна 
уьмуьрдин дуьз рехъ хкягъун 
патал гзаф маналу меслятар къа-
лурна. Чи классда авай аялар инай 
рикIера разивилин гьиссер аваз 
хъфена ва гзафбур мукьуфдивди 
шикилар чIугваз чирда лагьай 
фикирдал атана. М.Гьажиевахъ 
галаз гуьруьшмиш хьайила чаз 
ам хуш къилихрин, вичин кардал 
рикI алай ва еке ватанперес кас 
тирди чир хьана. Агалкьзавай 
несилдиз ам хьтин инсанар лап 
хъсан чешне я. 

МАЛУМАТ
Алукьнавай 2022-йисуз “Мавел” чапханада алим   Къ.Х.Аки-

мован  цIийи ктаб  – “Лезги литературадин энциклопедия” акъатда. 
Ам 400 чиникай ибарат жеда. Ктабдик кутун патал цIийи малуматар (са 
чар текст ва шикил) кьабулзава. Энциклопедия подпискани ийиз жеда: са 
ктабдин къимет – 500 манат.

Чи адрес: 367010, Махачкъала, О.Кошевоян куьче, 42 а, “Мавел”. 
Тел.: 8-928-873-4002. М.Магьмудов, «Мавел» чапханадин кьил.

Гьуьрметлу «ЦIийи дуь-
нья» газетдин къуллугъ-
чияр! Квез пешекарви-

лин сувар – Россиядин печатдин 
югъ рикIин сидкьидай мубара-
край! Гзаф йисарин вахтунда 
куьне чи райондин уьмуьр вири 
патарихъай ачухарун таъминар-
зава, агьалийриз вакъиайрин 
юкьва жедай ва уьмуьрдин алай 
аямдин ериш гьиссдай мумкинвал 
гузва. Квехъ уьмуьрда хъсан-

вилер, кIвалахда агалкьунар ва 
еке тиражар хьурай. Къуй куь 
продукцияди куьн шадар авурай, 
кIелзавайбур лагьайтIа, йисанда-
вай-йисуз артух хьурай. Чандин 
мягькем сагъвал, хизандин чи-
мивал квез! 

Гьуьрметдивди Дагъу-
стандин «Женгинин стхавал» 

тешкилатдин Ахцегь район-
дин отделенидин председатель 

Руслан СУЛЕЙМАНОВ 

СУВАРИН ТЕБРИК

И йикъара Ставрополь шегьер-
да кьезил атлетикадай СКФО-дин 
чемпионат кьиле фена. Ахцегьрин 
хуьряй тир спортсменка Карина 
Палчаева «Яргъаз хкадарунай» 
категориядай 1-чкадиз лайихлу 
хьана ва адакай кьезил атлетикадай 
СКФО-дин чемпионка хьана. Гьа 
икI, Каринади 5,5 метрдин яргъаз 
хкадарунай чемпионатдин къизил-
дин медаль къазанмишна. 

Къейд ийин, СКФО-дин чем-

пионатда гъалибвал Россиядин вич 
гележегда тухун фикирдиз къачун-
вай чемпионатдиз финин путевка 
я. Иниз чи спортсменка цIийи къи-
зилдин медалдин гуьгъуьниз рекье 
гьатда. Им Ахцегь райондин кьезил 
атлетикадин тарихда къазанмишна-
вай виридалайни хъсан нетижа я. 
И руш анжах вилик фин патал адаз 
герек тир вири шартIар яратмишна 
кIанда. Адан нетижа масадбуруз 
чешне я. 

КЬЕЗИЛ АТЛЕТИКАДАЙ ЧЕМПИОН

Алай йисан 15-январдиз Махачкъала шегьерда залан атлети-
кадай Дагъустан Республикадин кIвенкIвечивал патал акъ-
ажунар кьиле фена. Абдулали Гъаниеван тIварунихъ галай 

ДЮСШ-дин тербиячи Бахтияр Эмировакай Первенстводин гимишдин 
призер хьана. РикIел хкин, алатай йисуз Бахтияра республикадин акъ-
ажунра къизилдин медаль къазанмишнай. Жегьил ва залан атлетикада 
вичи-вич къалурнавай спортсменди тренерар тир Фаргьад Мирзоеван 
ва Халил Мирзоеван руководстводик кваз вердишвилер къачузва. Чна 
чи спортсмендиз и агалкьун рикIин сидкьидай мубаракзава.   

МУБАРАКРАЙ!

МУБАРАКРАЙ!

ИТИЖЛУ ВЫСТАВКА

ГИМИШДИН ПРИЗЕР

Алай йисан 8-январдиз вичин 
ери-бине чи райондин КьакIарин 
хуьряй тир 1961-йисуз дидедиз 
хьайи Абдулгъафар Алижанович 
Асланов вахтсуздаказ кечмиш хьа-
на. Волгоград шегьерда яшамиш 
хьайи ада ана «Яру октябрь» тIвар 
алай металлургиядин заводдин 
цехдин мастервиле кIвалахзавай. 
Адахъ хизан ва пуд аял авай. 

Рагьметлуда 1981-йисан май-
дилай ва 1983-йисан майдалди Аф-
гъанистанда кьиле фейи ягъунрани 
иштиракна. Женгинин гьерекатрин 
ветеран тир адахъ Афгъанистан 
Республикадин, СССР-дин ва Рос-
сиядин шабагьар авай. А.Асланова 
агалкьзавай несилдиз ватанпе-
ресвилин тербия гуниз еке фикир 
гузвай. Адан вичин пуд веледни 
ватанпересар яз чIехи ийизвай. 

Дагъустандин «Женгинин стха-
вал» тешкилатдин Ахцегь район-
дин отделениеди рагьметлудан 
стхаяр тир Абдулнасираз, Арсеназ, 
Абдулмежидаз, вах Надижатаз, 
уьмуьрдин юлдаш Жанисатаз, 
аялриз – Артем, Татьяна ва Алина 
Аслановриз, гьакI амай мукьва-
кьилийриз, дериндай хажалат 
чIугуналди, башсагълугъвал гузва. 
Рагьмет хьурай вичиз!

А.А.АСЛАНОВ

АНТАРКТИКАДА 
ДЕРБЕНТДИЗ ФИДАЙ 
УКАЗАТЕЛЬ ПАЙДА 

ХЬАНВА

Антарктикадин «Восток» 
станциядилай къадим 
Дербент шегьердал кьван 

13941 километрдин мензил ава. 
Россиядин виридалайни Кьиблепата 
авай шегьер тир иниз фидай указа-
тель Антарктидада пайда хьанва. 
Антарктикадин виридалайни мекьи-
ди тир «Восток» станциядал Дербент 
шегьердиз фидай указатель эцигнава. 
Инин мэр Рустамбек Пирмегьамедо-
ва ва халкьарин арадин «Навигатор» 
кооперациядин фондунин президент 
Станислав Аристова указатель Рос-
сиядин полярникрив вахкана. Абуру 
2022-йисуз Антарктикадин «Восток» 
станциядал кьуьд акъудда. Къейд 
ийин, «Восток» станция 1958-йисан 
16-декабрдиз яратмишнай. Алай 
вахтунда ам Россиядин къенепатан 
тек сад тир континентальный Антар-
ктикадин станция я.


